Тайӧ волӧн медтӧдчана могыс — комплекснӧя выль пӧв видлавны да лӧсьӧдны Коми Республикаса социальнӧя да экономика боксянь сӧвмӧдан стратегия-2020
Сы йылысь, мый документсӧ колӧ стӧчмӧдны талунъя олӧмын вежсьӧмъяс тӧд вылӧ босьтӧмӧн, висьталіс талун Коми Республикаса Юралысь Вячеслав Гайзер Коми Республикаса сьӧм овмӧс министерстволӧн да Коми Республикаса экономика сӧвмӧдан министерстволӧн коллегия заседание вылын.

Коллегия дырйи видлалісны сьӧмкуд збыльмӧдан шӧр параметръяс. Сідз, 2014 воын Коми Республикаса ӧтувтӧм сьӧмкудйӧ воис 65,8 миллиард шайт сьӧм, мый 5,8 прӧчент вылӧ унджык 2013 во серти. Такӧд тшӧтш, колян вонас рӧскодыс содіс 2013 во серти 2,8 прӧчент вылӧ да лоис 76,7 миллиард шайт. 10,9 миллиард шайтӧн дефицитсӧ тырвыйӧ тупкисны кыскӧм коммерческӧй кредитъяс, сьӧмкуд тшӧтъяс вылын чинтӧм колясъяс да сьӧмӧн могмӧдан мукӧд источник тшӧт весьтӧ. 

«Ӧні ачыс олӧмыс корӧ колана ногӧн вӧдитчыны сьӧмкудйӧн, быд сьӧмкуд тшупӧдын — овмӧдчӧминъяссянь республикаӧдз медводз видлавны медколанаторсӧ, - тӧд вылӧ босьтіс Вячеслав Гайзер. - Коми Республикаӧс социальнӧя да экономика боксянь сӧвмӧдан стратегиясӧ колӧ комплекснӧя выль пӧв видлавны талунъя олӧм серти. Выльысь лӧсьӧдӧм Стратегия инструментъясӧн лоасны выльмӧдӧм уджтасъяс, кӧні лоас позянлун сетны миян экономикалы, промышленнӧй да видз-му овмӧс производствояслы отсӧг, бурмӧдны инвестиционнӧй да инновационнӧй удж, лӧсьӧдны подув йӧзӧс бурджыка уджӧн могмӧдӧм вылӧ, кыпӧдны олысьяслысь чӧжӧс да бурмӧдны олан условиеяс».
Дінмуса Юралысь пасйис, мый меставывса асвеськӧдлан органъяслы колӧ ас кадӧ да торъя мог вылӧ видзны инвестиция сьӧмсӧ, а канму уджтасса кураторъяслы — бурджыка видзӧдны тайӧ рӧскод видзӧм да подулалӧм бӧрся, колана дырйи выль пӧв юклыны тӧдчана туйвизьяс да объектъяс вылӧ.
Чӧжӧс бӧрся, Вячеслав Гайзерлӧн видзӧдлас серти, колӧ зэв стрӧга видзӧдны да вот мынтысьяскӧд топыдджыка кутны йитӧд, а сідзжӧ мобилизуйтны став чӧжӧс источникъяс. Сы лыдын, муниципальнӧй юкӧнъясын помӧдз вайӧдны уджсӧ му участокъяслысь кадастрӧвӧй дон выль пӧв донъялӧм кузя да инвентаризуйтны став пасйытӧм эмбурсӧ.

«Сідзжӧ колӧ зільджыка уджавны федеральнӧй власьт органъяскӧд Коми Республикаӧ содтӧд сьӧм ресурсъяс кыскӧм кузя. Медводз колӧ пӧртны олӧмӧ сэтшӧм проектъяс, кӧні федеральнӧй финансированиеыс медыджыд», - висьталіс Вячеслав Гайзер.

Республикаса Юралысь торйӧн тӧдчӧдіс, мый дінмуӧс социальнӧя да экономика боксянь сӧвмӧдӧмын вежсьытӧмӧн вермасны лоны сӧмын «шӧр постуластъясыс» — мынтыны ас кадӧ да тырвыйӧ удждон, пӧртны олӧмӧ Россия Президентлысь «майскӧй» индӧдъяс да ӧтув босьтӧм став социальнӧй кӧсйысьӧм.

«Миян шӧр мог — рӧскодсӧ выльысь видлавны сідз, медым пӧртны олӧмӧ тайӧ верктуйяссӧ», - кывкӧрталіс Вячеслав Гайзер.
